
	మ.	
స్మరియించం దురితంబులెల్ల నణఁగున్ సాక్షాదనంతుండు త

ద్గిరి సేవించును శేషరూపమునఁ దద్దేవుం గృతం బుర్విపైఁ

బరగం ద్రేతను లక్ష్మణుండయి ప్రలంబధ్వంసి సన్మూర్తి ద్వా

పరవేళం గలివేళయున్ గొలుచు కుంభల్లీల యోగీంద్రుఁడై.

	వ.	
అట్లు గాన నారాయణుం జూచి మునీంద్రులారా! మీరు శేషాసనాద్యైశ్వ

ర్యంబు వేగంబునం బొందుండని నారదుం డానతి యిచ్చినఁ బరమ

సంతోషంబు నొంది నారాయణగిరి కేఁగ మదిం గోరి పుణ్యవతియగు నా

భాగీరథి త్రివిక్రమపాదాంభోజమధురసం బగుదాని బహుకల్లోల

విస్తారబంధుల యగుదానిం జూచి నావికోపనీతంబైన నావచేఁ

దరియించునప్పు డొక్కమహావాతంబు పడమటనుండి విసరిన నావికులు

గడప సమర్థులు గాక విభ్రాంతులై యున్న మునులు వ్యాసునిం జూచి యిది

తరియింపంజేయు మనిన నమ్మహాత్ముం డిది భగవదాజ్ఞ యని నావికుల

మఱియుం బ్రేరించిన వారలు మఱియు నశక్తుల మనిన నాద్వైపాయనుం

డీనావ భగవంతుండే నడపు. నదీతరణసాధనము లన్నియు

గంగలోనే యుండని మ్మనిన వ్యాసవాక్యప్రమాణంబున నన్నియు

వైచి ప్రపత్తి పట్టికొనియున్న నానావ తనయంతనె కూలంబు చేరె.

మునీంద్రులు విస్మయం బంది వ్యాసమాహాత్మ్యంబు గొనియాడి రంత

వ్యాసుండు వారల కిట్లనియె.

	సీ.	
మనలఁ బరీక్షింప మధుసూదనుం డిట్లు

                       గావించె నాశ్రితకల్పశాఖి

కడు నకించన పురస్కారంబు సేయ నా

                       కాంక్షించి సేయు నధ్యాత్మశాస్త్ర

సారంబులైనట్టి సకలసద్గుణసంప

                       దలకు విశ్వాసంబె తలఁప చక్ర

పాణికిఁ బ్రీతిసంపత్తికారణము సం

                       సారపారావారతారణైక



	 







	తే. గీ.	
కారణంబైన ఘనుఁ డాపగాప్రవాహ

తారణం బొనరించు టెంత? యతఁ డేమి

సే యశక్తుండు గాఁడు చర్చించి చూడ

నిన్ని వర్ణింపనేల మునీంద్రులార!

